
1 
 

       Nuuk, 27. april 2015 

Akileraartarnermut Oqartussaasut ataanni immikkoortortaqarfimmik immikkut 

suliaqartussamik, aningaasaqarnikkut pinerluuteqartarnerup, ilaatigut ikiaroornartunik 

niuerniartarnermut attuumassuteqartup, paasineqarnissaanik siunertaaqartussamik 

pilersitseqqullugit Naalakkersuisut peqquneqarnissaannik  siunnersuut, tamanna pissaaq 

akileraarusersuinermi annertunerusumik suliniuteqarneq aqqutigalugu, tamatumunnga 

ilanngullugit nalunaarsuiffiit atortorissaarutillu pioreersut ataatsimoortinnerat, 

tassuunakkut isertitat pigisallu nalillit inatsisinik unioqqutitsilluni pissarsiaasimasut 

paasineqarsinnaaqqullugit.  

(Inatsisartunut Ilaasortaq Agathe Fontain, Inuit Ataqatigiit) 

 

Siullermeerneqarnera   

Inatsisartunut ilaasortaq Agathe Fontain, qujanaq aningaasaqarnikkut pinerluuteqartarnerup 

ikiaroornartumillu niueruteqartarnerup akiorneqarnissaa pillugu siunnersuummut soqutiginartumut, 

taannalu Partii Naleqqamiit imannak oqaaseqarfigissuarput. 

Siunnersuut tunngaviatigut paasinarlunilu assut tapersersornarpoq, kisianni qujanartumik 

pinerlutsaalisitsisut ulluinnarni sulinerminni ilaatigut eqqartuussisarnermi inatsisikkut 

toqqammaveqarlutik suliassanik aamma qulaani taaneqartunik suliassarpassuarnik 

ingerlatsinermikkut minnerunngitsumillu pisortaqarfinnik assigiinngitsunik 

suleqateqarluarnermikkut suliassanik naammassinnittarnerat pitsanngoriartortoq ilaatigut politiit 

ukiumoortumik nalunaarusiortarnerisigut takuneqarsinnaapput.  

Taamaammat aamma politiit suleriaatsiminnik pitsanngorsaajuarnerat naleqqussaajuarnerallu 

ajoriinnagassaanngitsoq oqaatigisariaqarpoq naak soorunami suut tamarmik pitsaanerusumik 

anguniarneqarsinnaasut kissaatiginartaraluartoq, taamaattoq aamma allaffissornikkut 

sipaarniarnermik tamatta kissaateqarnitta nalaani allaffissornikkut annertusaaqqinnissaq Partii 

Naleqqamiit orniginartinngilarput. 

Taamaammallu siunnersuut paasinarluaraluartoq, taamaattoq ullumikkut suliniutaareersut 

innersuussutigalugit Naalakkersuisut akissuteqaataat tusaatissatut tiguarput.  

   

 

 


